
Borgþór Magnússon er menntaður gróðurvistfræðingur. Hann lauk BS-
prófi í líffræði frá HÍ árið 1976, MS-prófi í vistfræði frá Aberdeen-háskóla í 
Skotlandi árið 1979 og doktorsprófi í gróðurvistfræði frá grasafræðideild 
Manitoba-háskóla í Kanada árið 1986. Borgþór starfaði sem sérfræðingur 
við Rannsóknastofnun landbúnaðarins (RALA) 1986-2001 og eftir það hjá 

Náttúrufræðistofnun Íslands til ársins 2022 þegar hann fór á eftirlaun.  

Borgþór kom fyrst að rannsóknum í Surtsey með Sturlu Friðrikssyni sem 
sumarstarfsmaður Surtseyjarfélagsins árin 1975, 1977 og 1978, ásamt skólafélaga 
sínum Jóni Guðmundssyni. Borgþór tók svo upp þráðinn eftir að hann fluttist aftur til 
landsins eftir framhaldsnám árið 1986 og var þátttakandi í árlegum líffræðileiðöngrum til 
ársins 2022.  

Borgþór gerðist formlega meðlimur í Surtseyjarfélaginu árið 1990 og tók sæti í stjórn 
félagsins árið 1997. Hann varð ritari félagsins árið 2004 og varaformaður þess 2009-
2022. Í þau tæpu 20 ár sem Borgþór var í stjórn félagsins lagði hann drjúga hönd á plóg 
við fjáröflun fyrir félagið bæði til fræðilegrar starfsemi þess og uppbyggingu innviða í 
Surtsey, annaðist skipulagningu rannsóknaleiðangra og var formaður 
undirbúningsnefndar fyrir stóra alþjóðlega ráðstefnu sem haldin var í tilefni 50 ára 
afmælis eyjarinnar árið 2013, og sat í ritstjórn Surtey Research, svo fátt eitt sé talið.  

Borgþór hefur verið meðlimur í félaginu í 35 ár og virkur í starfi þess í alls 50 ár. Að öllum 
öðrum ólöstuðum þá var það ekki síst hans verk að allar líffræðirannsóknir í Surtsey voru 
unnar í mikilli teymisvinnu þar sem áhersla var jafnframt lögð á að opna þær fyrir yngra 
fólki sem gæti síðar tekið við keflinu.  

Ritalisti Borgþórs um rannsóknir í Surtsey er orðinn langur og trúnaðarstörf hans fyrir 
félagið meiri en flestra annarra núlifandi félaga og hann er því vel kominn að því að vera 
útnefndur heiðursfélagi Surtseyjarfélagsins. 

